
Биография
     1909 елның 17 февралендə (яңа стиль белəн 2 мартта) элекке Уфа губернасы Бəлəбəй өязе 
(хəзерге Башкортстанның Благовар районы) Яңа Каргалы авылында таза хəлле крестьян 
гаилəсендə туган. 1911 елда аның əтисе гаилəсе белəн Яңа Каргалыдан кырык чакрым 
ераклыктагы Дəүлəкəн дигəн станциягə күченə. Əмирханның балалык һəм мəктəп еллары 
шунда уза. Яшьтəн үк əдəбият, иҗат эше белəн кызыксынган Əмирхан Еники 1925 елның 
җəендə Казанга килə һəм китап кибетенə курьер булып эшкə урнаша. Бер елдан ул Казан 
университеты каршындагы рабфакка укырга керə. Шушы чорда көндəлек матбугат битлəрендə 
аның əдəби парчалары һəм хикəялəре күренə башлый. 1927–1933 еллар арасында Ə. Еники 
Донбасста – ликбез курсларында Укытучы, Казан мех фабрикасында – сортировщик, «Кызыл 
Татарстан» газетасы редакциясендə штаттан тыш хəбəрче хезмəтендə була, бер үк вакытта, төп 
эшеннəн аерылмыйча, 1931–1933 елларда Казанда Хезмəтне фəнни оештыру институтында 
(ИНОТ) укый. Шуннан соң ул Ватан сугышына кадəр Казандагы җирле промышленность 
системасында техник укыту буенча методист (1934–1935), кинофикация трестында инструктор 
(1935–1936), «Азер кино» (Баку) студиясенең райондагы махсус вəкиле (1936–1937), Казанның 
2нче номерлы тегү фабрикасы каршындагы стахановчылар мəктəбендə (1937–1939) һəм 
Үзбəкстанның Маргилан шəһəрендəге гомуми белем бирү мəктəплəренең берсендə укытучы 
булып эшли. 1941–1945 елларда əдип – Ватан сугышы фронтында: хəрəкəттəге армиянең 
хуҗалык һəм каравыл частьлəрендə рядовой солдат булып хезмəт итə.
Армиядəн кайткач, Ə. Еники берникадəр вакыт «Совет əдəбияты» журналында əдəби 
хезмəткəр, аннары Татарстан радио комитетында əдəби тапшырулар бүлеге редакторы булып 
эшли, 1950–1952 елларда исə Казан авиация техникумында татар теле укыта, 1953 елда ул 
бөтенлəе белəн профессиональ язучылык хезмəтенə күчə. 1946 елдан СССР Язучылар берлеге 
əгъзасы.
     16 февраль 2000дə Казанда вафат була.



Иҗаты
     Аерым журналистик язмалары һəм «Дус кеше» (1929), «Пожар» (1929), «Никуличева һəм 
аның иптəшлəре» (1934), «Көзнең бер кичендə» (1939) шикелле повесть, хикəялəре белəн 
сугышка кадəр үк матбугатта исеме күренгəлəсə дə, Ə. Еники үзенчəлекле язучы-художник 
буларак нигездə сугыш һəм сугыштан соңгы елларда формалаша. Аның «Бала» (1941), «Ана һəм 
кыз» (1942), «Бер генə сəгатькə» (1944), «Ялгыз каз» (1944), «Мəк чəчəге» (1944), «Кунакчыл 
дошман» 1945), «Тауларга карап» (1948), «Кем җырлады» (1956) кебек хикəялəре татар 
психологик прозасының матур үрнəклəре булып саналырга хаклы. Аларда дəһшəтле сугыш 
шартларында гади совет кешесенең рухи чыдамлыгы, тыйнаклыгы, юлындагы авырлык-
кыенлыкларны батырлык белəн кичерүе һəм тормышка, яшəүгə булган тирəн ышанычы 
сəнгатьчə калку итеп сурəтлəнə. Əдип, барыннан да элек, сугыш чынбарлыгының кеше рухында, 
табигате-холкында чагылышын анализлый һəм көндəлек тормыш вакыйгалары, детальлəре аша 
үз геройларының эчке дөньясын, характер үзенчəлеклəрен психологик төгəллек белəн, тəэсирле 
итеп ачуга ирешə. Тормыш күренешлəрен һəм кеше характерларын анализлауда психологик 
тирəнлеккə омтылу илленче-җитмешенче еллар арасында əдипкə тагы да зуррак иҗади 
уңышлар алып килə. Язучының «Рəхмəт, иптəшлəр!» (1951– 1952), «Саз чəчəге» (1955), «Йөрəк 
сере» (1957), «Рəшə» (1962), «Вөҗдан» (1968), «Без дə солдатлар идек» (1971), «Гөлəндəм 
туташ хатирəсе» (1975) исемле повестьлары, «Ялгызлык» (1957), «Туган туфрак» (1959), 
«Матурлык» (1964), «Төнге тамчылар» (1964), «Коръəн хафиз» (1964), «Əйтелмəгəн васыять» 
(1965), «Курай» (1970), «Тынычлану» (1978) кебек хикəялəре, кешелəр арасындагы төрле 
катлаулы мөнəсəбəтлəрне реалистик рухта яктыртуы һəм заманны борчыган əхлакый-этик 
проблемаларны кыю рəвештə күтəрүе белəн бергə, сəнгатьчə камил эшлəнүлəре җəһəтеннəн дə 
аерым игътибарга лаеклар. Геройның күңел серлəренə тирəн үтеп керə белү осталыгы, 
фикернең фəлсəфи үткенлеге һəм драматик киеренкелеге, форманың пөхтə һəм җентекле 
эшлəнүе, тел-сурəтлəү чараларының төрле стилистик буяуларга, образлы фикерлəүдəге милли 
үзенчəлеклəргə бай булуы – болар Ə. Еники талантының төп сыйфатларын тəшкил итəлəр.



      Ə. Еники иҗатында юмор-сатира, əдəби тəнкыйть, очерк, публицистика, мемуар жанры 
əсəрлəре һəм əдəби тəрҗемəлəр дə зур урын били. «Күсия ханым», «Күңелсез мəҗлес», 
«Кунакта», «Бөке», «Сыбызгы» кебек кыска хикəялəрендə («Чəнечкеле хикəялəр» җыентыгы) ул 
үткен-җор тел, оста тотып алынган тормыш детальлəре ярдəмендə җəмгыятебездə очрый торган 
кире типларның гомумилəштерелгəн сатирик портретларын күз алдына китереп бастыра. 
Гомумəн, юмор-сатира Ə. Еники язу стиленең мөһим хасиятлəреннəн берсе булып, аның 
элементлары теге яки бу күлəмдə язучының һəрбер əсəрендə диярлек очрый.
     Ə. Еникинең иҗтимагый тормыштагы актуаль мəсьəлəлəргə багышланган публицистик 
мəкалəлəре, очерклары, əдəбият-сəнгать турындагы уйланулары һəм истəлек язмалары, бергə 
тупланып, 1983 елда аерым китап булып чыкты. Сиксəненче еллар башында исə «Казан утлары» 
журналы битлəрендə (1981 ел, 10, 11 саннар; 1982 ел, 12 сан; 1985 ел, 1, 2 саннар) əдипнең яңа 
əсəре-– автобиографик материалларга нигезлəп язылган «Соңгы китап» исемле документаль 
повесте дөнья күрде. Ə. Еники – əдəби тəрҗемə остасы. Ул украин язучысы О. Гончарның 
«Знаменосцы» («Байрак йөртүчелəр», 1951) романын, А. Островскийның «Без вины виноватые» 
(«Гаепсез гаеплелəр», 1953) драмасын, М. Бубенновның «Белая береза» («Аккаен», 2нче кисəк, 
1954) романын, К. Паустовскийның «Летние дни» («Җəй көннəре», 1960) исемле хикəялəр 
җыентыгын, Э. Казакевичның «Синяя тетрадь» («Зəңгəр дəфтəр», 1964), Ч. Айтматовның 
«Беренче мөгаллим» (1965) повестьларын һəм күп кенə СССР халык əкиятлəрен татар теленə 
тəрҗемə итте. Аның үзенең дə төп əсəрлəре рус теленə һəм башка милли теллəргə тəрҗемə 
ителгəн.

